
XI.





PASAR MALEM.






Ampat boelan berlaloe dari apa jang ditjeritaken dalem fatsal di sabelah atasan ini, hingga datenglah itoe waktoe, jang saban tahon ada digoenaken oleh orang-orang dari afdeeling Batawi boeat merajaken soeatoe karamean jang loear biasa.

Karamean itoe biasa diseboetken orang: hari raja pasar malem.

Bagi orang-orang jang hartawan, karamean itoe ada sabagi satoe pesta, tapi bagi si miskin sabaliknja ada seperti satoe seksahan.

Saban dateng waktoe pasar malem, jang paling teroetama misti dikerdjaken adalah memboewang oewang, kerna sasampenja di masa begitoe, samoea orang merasa ada poenja kawadjiban boeat bikin sedikit perobahan dalem roemah-tanggahnja.

Dalem tahon 2424 karamean itoe soeda djato samantara hari Saptoe dan Minggoe, dan apabilah kita masoek dalem soeatoe roemah besar di Angkee pada harian jang pertama, nistjaja kita nanti dapetken, jang di sitoe samoea orangnja kaliatan ada terang sekali aer moekanja.

Di pertengahan roemah itoe ada teratoer tiga medja dengen berentet di hadepannja satoe medja lebi tinggi, jang didjadiken tempat aboe toeroenan. Satoe prampoean toewa berdoedoek di satoe krosi hak-soe-ie sembari mengoenja siri.

